
SQURILISH-PUDRAT 

TASHKILOTLARIDA 
AUDITORLIK TEKSHIRUVIDA 

FAOLIYAT UZLUKSIZLIGINI 
BAHOLASH

Tulovov Erkinjon To‘lqin o‘g‘li
PhD, Toshkent davlat iqtisodiyot universiteti katta o‘qituvchisi

Annotatsiya: Maqolada qurilish-pudrat tashkilotlarida auditorlik tekshiruvida faoliyat uzluksizligini takomillashtirishning 
ahamiyati tadqiq qilingan. Tadqiqotlar natijasida qurilish-pudrat tashkilotlarida auditorlik tekshiruvida faoliyat uzluksizligini 
muammolari aniqlangan va ularni bartaraf etish bo‘yicha takliflar ishlab chiqilgan.

Kalit so‘zlar: Qurilish, qurilish-pudrat tashkiloti, buxgalteriya hisobi, moliyaviy hisobot, firibgarlik, faoliyat uzluksizligi.
Abstract: The article examines the importance of improving the continuity of operations in the audit of construction and 
contracting organizations. As a result of the research, the problems of business continuity were identified during the audit 
of the construction and contracting organizations, and suggestions for their elimination were developed.

Key words: Construction, construction contracting organization, accounting, financial reporting, fraud, business continuity.
Аннотация: В статье рассматривается важность повышения непрерывности деятельности при аудите строи-
тельных и подрядных организаций. В результате исследования выявлены проблемы непрерывности бизнеса при 
проверке строительных и подрядных организаций и разработаны предложения по их устранению.

Ключевые слова: Строительство, строительно-подрядная организация, бухгалтерский учет, финансовая отчет-
ность, мошенничество, непрерывность бизнеса.

K I R I S H
Jahonda qurilish-pudrat tashkilotlarida buxgalteriya hisobi va auditini xalqaro standartlar asosida tashkil 

etishga oid ilmiy izlanishlarga alohida e’tibor qaratilmoqda. Mazkur tadqiqotlarda qurilish-pudrat tashkilotlarida 
xarajatlarni tasniflash, hisob siyosatini retrospektiv qo‘llash, segmentar hisobotlarni tuzish, moliyaviy natijalar 
hisobini yuritishda xaridorlar bilan shartnomalar bo‘yicha tushumni tan olish tartibini takomillashtirish, aktivlar 
va majburiyatlarni baholashda haqqoniy qiymatdan foydalanish, moliyaviy hisobotning xalqaro standartlarini 
joriy etish, baholangan va shartli majburiyatlar hisobini mukammallashtirish, qurilish-pudrat tashkilotlari faoliyati 
auditida tahliliy amallarni qo‘llash, faoliyat uzluksizligi va hisobot sanasidan keyingi hodisalarni baholash, firib-
garlik bilan bog‘liq muhim buzib ko‘rsatish holatlari bo‘yicha risklarni baholash, modifikatsiyalangan auditorlik 
xulosalarini tuzish kabi yo‘nalishlar ustuvor ahamiyat kasb etmoqda. 

Mamlakatimizda moliyaviy hisobotning shakllari va ularning tarkibiy qismlari qat’iy o‘rnatilgan. Shuningdek, 
buxgalteriya hisobining milliy standartlarida moliyaviy hisobot shakllarida ochib berilmagan holatlar izohlarda 
yoritib berilishi belgilangan. Biroq xo‘jalik yurituvchi subyektlar tomonidan faoliyatga oid muhim jihatlar moli-
yaviy hisobotning izohlarida ochib berilmaydi. Mazkur holatlar auditorlik tekshiruvlarida faoliyat uzluksizligini 
ta’minlash nuqtayi nazaridan ochib berilishi zarur.

A D A B I Y O T L A R  S H A R H I
Xorijiy va mahalliy iqtisodchilarning ilmiy ishlarida faoliyat uzluksizligini taʼminlash masalalariga alohida 

eʼtibor qaratilgan.
“Hisob siyosati va moliyaviy hisobot” nomli 1-son BHMSga binoan “moliyaviy hisobotni uzluksizlik prinsipi 

asosida tayyorlash xo‘jalik yurituvchi subyekt doimiy harakat qilishini va aniq bo‘lmagan uzoq muddat davomida 
o‘z faoliyatini davom ettirishini, yaʼni xo‘jalik yurituvchi subyektning o‘zini tugatishiga yoki o‘z faoliyati sohasini 
qisqartirishga ehtiyoji yo‘qligini bildiradi” [1].

Indoneziyalik iqtisodchi olimlar fikricha, “faoliyat uzluksizligi bo‘yicha auditorlik xulosasini tuzishda auditor 
3 ta taxmindan foydalanishi zarur. Ularga moliyaviy ko‘rsatkichlar bo‘yicha taxminlar, operatsion ko‘rsatkichlar 
bo‘yicha taxminlar va boshqa taxminlar kiradi” [2]. 

Adela Sokol fikricha, “faoliyatning uzluksizligi moliyaviy hisobotni tayyorlashda buxgalteriya hisobining 
muhim prinsipi hisoblanadi. Shuningdek faoliyat uzluksizligiga baho berish auditorning javobgarlik darajasini 
belgilaydi va auditorlik tekshiruvi sifatini taʼminlashning muhim sharti hisoblanadi” [3].

Boshqa bir guruh iqtisodchi olimlar “faoliyatning uzluksizligi moliyaviy hisobotning asosiy tushunchalar-
idan biridir. Kompaniya rahbariyati faoliyat uzluksizligi prinsipidan foydalangan holda moliyaviy hisobotni tuzishi 
lozim. Auditorlik tekshiruvlarida faoliyat uzluksizligi taxminidan foydalanish moliyaviy hisobotdagi axborotlarni 
ishonchli darajada oshkor etilishini taʼminlaydi” [4], degan xulosaga kelishgan.

F.Sh.Ochilov tomonidan olib borilgan tadqiqot ishida “auditning xalqaro standartlari talablari asosida 
majburiyatlar auditida tahliliy amallarni qo‘llagan holda xato va qoidabuzarliklar tasnifining ishlab chiqilishi 
xo‘jalik yurituvchi subyektlarda firibgarlik holatlarini oldini olishga, ularning moliyaviy barqarorligi va faoliyat 
uzluksizligi taʼminlanishiga, auditorlik tekshiruvlari uchun sarflanadigan mehnat va vaqt xarajatlarini qisqartir-
ishga xizmat qiladi” [5], degan xulosaga kelingan.

A.Z.Avlokulov tomonidan olib borilgan tadqiqotlarda uzluksizlik buxgalteriya hisobining muhim prinsiplar-
idan biri ekanligini taʼkidlanib, quyidagi xulosalar shakllantirilgan: “moliyaviy natijalar hisobining to‘g‘ri yuritil-
ishi va moliyaviy natijalar to‘g‘risidagi hisobotning ishonchliligi ko‘p jihatdan hisob prinsiplarining o‘z vaqtida, 
to‘g‘ri hamda aniq qo‘llanilishiga bog‘liq. Avvalo, faoliyatning uzluksizligi, hisobot davridagi daromadlar va xara-
jatlarning bir-biriga muvofiqligi, olingan daromadlarning sarflangan xarajatlarga mos kelishi hamda ehtiyotkorlik 
prinsiplari moliyaviy natijalar to‘g‘risidagi buxgalteriya hisobi axborotlarining ishonchliligini taʼminlashga xizmat 
qiladi” [6].

B.N.Sayfutdinov taʼkidlashicha “faoliyat uzluksizligini baholash auditorning kasbiy xulosasining pred-
meti bo‘lib, maʼlum bir vaqtda moliyaviy hisobotni tuzish sanasida aniqlanmasligi mumkin bo‘lgan hodisalar 
to‘g‘risida fikrni shakllantirish bilan bog‘liq. Xo‘jalik yurituvchi subyektning keyingi faoliyati istiqbollarini oshkor 
qilish auditorlik riskining sezilarli darajada oshishiga bog‘liq bo‘ladi. Shu sababli, faoliyatga taʼsir ko‘rsatadigan 
va uzluksizlikka bog‘liq bo‘lgan turli xil risklarni aniqlash va baholash zarurati auditning barcha bosqichlarida 
yuzaga keladi hamda auditorning eʼtiborini kuchaytirishni talab qiladi” [7].

T A H L I L  V A  N A T I J A L A R
Yuqorida keltirib o‘tilgan shartlar maxsus bilim, tajriba va malaka sertifikatiga ega auditorlar xizmatiga ehti-

yojning yuzaga kelishiga sabab bo‘lgan. 
O‘zbekiston Respublikasining “Auditorlik faoliyati to‘g‘risida”gi qonuniga binoan, “ishonchlilik deganda, 

moliyaviy hisobot ma’lumotlarining aniqlilik darajasi tushunilib, u ushbu hisobot asosida xo‘jalik yurituvchi sub-
yektning moliyaviy ahvoli va moliyaviy-xo‘jalik faoliyati natijalari to‘g‘risida xolis xulosalar chiqarish imkonini 
beradi”1.

Xo‘jalik yurituvchi subyektlarda buxgalteriya xizmati va ichki nazorat tizimining samarali tashkil etilmagan-
ligi nazorat riskining oshishiga olib keladi. Buxgalteriya xizmatida yuqori malakaga ega xodimlarning yetarli 
emasligi, xizmat vazifalarining takrorlanishi bunga misol bo‘la oladi. Bundan tashqari, ichki nazorat tizimining 
xato va firibgarlik holatlarini aniqlay olmasligi ham auditorlik riskini oshiradi. 

Firibgarlik holatlari bugungi kunda jahon mamlakatlarida keng tarqalgan. Ko‘plab kompaniyalarda firib-
garlik natijasida katta miqdordagi yo‘qotishlar yuzaga kelmoqda. Ayniqsa, aktivlarni noqonuniy egallash, kor-
rupsiya va kiberjinoyat kabi firibgarlik holatlari soni kun sayin oshmoqda. 

Auditorlik xulosasi va hisobotini tuzishda quyidagilar tekshiriladi (1-rasm): Auditorlik tekshiruvi yakunida 
ta’sischilarning umumiy yig‘ilishida qabul qilingan qarorlarning ijrosi qay darajada bajarilganligiga e’tibor qara-
tiladi. Xususan, ustav kapitali hajmini oshirish yoki pasaytirish, shuningdek, sof foydani taqsimlash to‘g‘risidagi 
qarorlar ijrosi auditorlik tekshiruvlari yakunida inobatga olinishi kerak.

Xo‘jalik yurituvchi subyekt faoliyatida noaniq vaziyatlarning mavjudligi auditor fikrini shakllantirishga jiddiy 
ta’sir etadi. Mazkur holatlarga baholangan va shartli majburiyatlarning mavjudligi kiradi. Shuningdek, hisobot 
davridan keyingi hodisalar ham faoliyat uzluksizligiga ta’sir etadi.

Moliyaviy hisobot auditi bo‘yicha auditor fikrini shakllantirishda buxgalteriya balansi moddalaridagi sum-
malarning buxgalteriya hisobi schyotlaridagi yozuvlarga mosligini tekshirish lozim. Hisobot davri yakunida 
tranzit schyotlar yopilganligi, shuningdek, kontraktiv va kontrpassiv schyotlar qoldiqlari chegirilganligi auditor 
tomonidan tekshirilishi kerak. Auditorlik tekshiruvlarida debitorlik va kreditorlik qarzlari alohida tekshirilishi zarur. 
Mazkur turdagi qarzdorliklar tekshirilganda, ularning muddatiga ham e’tibor qaratilishi darkor. Muddati o‘tgan 
qarzlarning mavjudligi moliyaviy barqarorlik va faoliyat uzluksizligiga salbiy ta’sir ko‘rsatadi.

1 O‘zbekiston Respublikasining “Auditorlik faoliyati to‘g‘risida”gi qonuni.

1-rasm: Auditorlik xulosasi va hisobotini tuzishda tekshirilishi lozim bo‘lgan jihatlar

2-rasm: Qurilish-pudrat tashkilotlarida faoliyat uzluksizligini baholash algoritmi2

2 Muallif ishlanmasi.

Auditning yakuniy bosqichida faoliyat uzluksizligi to‘g‘risida umumiy xulosani shakllantirish maqsadida tah-
liliy amallar qo‘llaniladi. Ushbu xulosalar moliyaviy hisobotning ishonchliligi to‘g‘risida fikrni shakllantirishga 
yordam beradi va audit yo‘nalishini aniqlashga xizmat qiladi.

Auditorlik tekshiruvlari yakunida auditorlar tomonidan tuzilgan ishchi hujjatlar umumlashtiriladi va tekshiruv 
natijalariga baho berilib, auditorlik xulosasi rasmiylashtiriladi.

Qurilish-pudrat tashkilotlari faoliyati firibgarlik holatlariga moyil bo‘lganligi sababli faoliyat uzluksizligini 
baholashga alohida e’tibor qaratish talab etiladi. Tadqiqotlar natijasida faoliyat uzluksizligini baholash algoritmi 
ishlab chiqildi.

Qurilish-pudrat tashkilotlari moliyaviy hisoboti auditida faoliyat uzluksizligini baholash algoritmining qo‘llan-
ilishi mijoz korxona faoliyatiga to‘g‘ri baho berish va haqqoniy auditorlik xulosasini rasmiylashtirishga xizmat 
qiladi.

X U L O S A
Auditorlik tekshiruvlarida ishonchli auditorlik fikrini shakllantirish moliyaviy hisobot auditini puxta va to‘g‘ri 

rejalashtirishga bevosita bog‘liq. 
Har qanday auditorlik tekshiruvida faoliyat uzluksizligini baholash talab etiladi. Faoliyat uzluksizligi juda 

ko‘plab omillarga bog‘liq bo‘lib, auditor tomonidan tekshiruv davomida mazkur omillarga chuqur e’tibor qaratish 
talab etiladi. Tadqiqotlar natijasida qurilish-pudrat tashkilotlarida faoliyat uzluksizligini baholash algoritmi ishlab 
chiqildi. Mazkur algoritmning to‘g‘ri qo‘llanilishi faoliyat uzluksizligini to‘g‘ri baholash imkoniyatini yaratadi.

Baholangan qiymat xo‘jalik yurituvchi subyektlarda bahosi aniq bo‘lmagan aktivlar va majburiyatlarga nis-
batan belgilanadi. Mazkur qiymatni belgilash ham obyektiv, ham subyektiv bo‘lishi mumkin. Har qanday holatda 
ham mazkur qiymat ishonchli va asosli tarzda belgilanishi shart. Tadqiqotlar natijasida qurilish-pudrat tashkilot-
larida baholangan qiymatlarning to‘g‘ri belgilanganligini aniqlash algoritmi taklif etildi. Mazkur taklif baholangan 
qiymatlar bo‘yicha obyektiv fikr shakllanishiga xizmat qiladi.

